
Enformaziuns y Comunicaziuns

Sontada: Le Consëi de Ploania s’encunta en vëndres ai 8 de forá ales 20:00, te salf 
de calogna basete.

Oraziun: En vëndres ai 15 de forá ales 20:00 gnarál tigní tla capela da Oies la oraziun 
de Taizé, a chëra che düc é dër bel enviês da tó pert. La oraziun vën tignida n iade al 
mëns, dagnora dla medema ora, te cöstes dates: 15 de merz; 19 de aorí; 17 de má; 
21 de jügn; 19 de messé; 16 d’agost; 20 de setëmber; 18 d’otober; 15 de novëmber.

Assistont/a pastoral/a: L’Unité Pastorala Val Badia chir na porsona co toless sö 
l’enciaria da assistont/a pastoral/a tles condiziuns preodüdes dla Diozeja. Porsones
co á n stüde teologich y ess enteres, é periades da contaté signor Degan sön Badia,
al numer 347/9094532 o ala e-mail: parrocchiabadia@libero.it

Gen Verde Start Now: Dai 6 ai 10 de merz vëgnel tigní tal Vinzentinum da Porsenú le 
proiet ”Gen Verde Start Now”, por jones y jogn dai 15 ai 25 agn. Al sará 5 dis de proiet 
con workshops de cianté, balé, teater y percursciuns, te chi che al gnará arjigné ca 
n gran conzert emorvëia, co sará ai 9 de merz ales 20:00 tal Forum da Porsenú. Tó 
pert costa 150,00€. Enformaziuns y iscriziuns anter i 10 de forá pa:
Aziona Cattolica Giovani:  michele.dallaserra@gmail.com
Movimont dai Focolars:   alfredpineider@virgilio.it  348/4560360
Jugenddienst Brixen:  brixen@jugenddienst.it  333/3350842
Pastorale giovanile:   elena.cortese@bz-bx.net 338/6696297
SKJ - Jonëza Catolica:   info@skj.bz.it   0471/970890

Comun: Le Comun lascia alessëi i termi dles sontades dla comisciun dal frabiché: 22 
de forá, 29 de merz, 10 de má, 31 de má, 28 de jügn, 31 de messé, 30 d’agost, 27 de 
setëmber, 25 d’otober 29 de novëmber, 20 de dezëmber.

”Degün profet ne vën reconesciü te söa patria”

Dal Vagnele dô San Luca 4, 21-30
Te chël tomp, 21á Gejú motü man tla sinagoga de Nazaret da splighé: Encö s’á 

ademplí la parora dla Scritöra ch’i ëis dër aldí con ostes orëdles. 22Söa pordica gnea 
tuta sö bun da düc; ai se fajea demorvëia, co ch’al sâ da baié y dijea: Ne n’é nia 
cösc le fi de Ojep? 23Mo ël ti á rospognü: Dessogü mo tirëise dant le proverb: Mede, 
varëscete te enstës! Sce t’as belo fat a Cafàrnaum de te’ gran cosses, coch’i án aldí, 
spo fales ince tló te töa patria! 24Y al á enjunté: Amen, i ves diji: Degün profet ne vëgn 
reconesciü te söa patria. Parora dal Signur. - Lalt a te, Gejú Crist!

Cösc é le letimotiv dai Vëschi taliagn por le Dé dla 
Vita 2019. Ince nosc Vësco Ivo Muser s’á fat val’ 
ponsiers: ”Nosta manira da odëi la vita se mostra 
empröma te nosc comportamont con la natöra, 
co é por nos cristiagn la creaziun de Dio. Nosta 
fede se dëida odëi la dimensciun religiosa dal 
monn y se dá ince n orientamont de basa por le 
comportamont dla porsona con la creaziun.
Crëie te n Dio creatur ó dí emparé endô da se fá demorvëia dan dai mirachi dla 
natöra. La creaziun se mirita respet. Sce nos porsones orun vire y soravire, messunse 
endô reconëscer che al é termi y ince odëi ete che i ne podun nia fá döt ci ch’i orun 
o ch’i sun bogn da fá. Nosta sozieté adora porsones acôrtes, co se fej demorvëia, 
co porta respet. (...) Nosta manira da odëi la vita se mostra soradöt, canche ara 
nen vá dal valur y dla dignité dla vita umana. (...) Le valur dla vita y dla porsona vën 
gonot mosöré aladô de ci che la porsona á, ci che ara pó mostré sö o s’empormëter. 
Endere: la fede cristiana vëiga la vita dandadöt desco scincunda y misciun de Dio. 
Ester é dagnora plü emportant co Fá, Scioferé, Avëi. La vita umana é sacrosanta, da 
canche ara vën conzepida cina ala mort, y á dagnora da fá con Chël Bel Dio enstës. 
(...) Olache al é vita, él dagní! Con dí de sciö ala vita y con la ligrëza por la vita, se 
porta ete i cristiagn por döt ci co sostëgn la vita.” (Vësco Ivo Muser)

”Olache al é vita, él dagní!”




